
Ollos de auga  ·  Domingo Villar  ·  
Galaxia. 2006  ·  248 páx.  ·  14,50 euros

O 
inspector Leo Caldas 
é moi coñecido na 
cidade de Vigo por 
levar un programa 

na radio, Patrulla nas ondas, ao 
que telefonan os oíntes para 
manifestar as súas queixas, a 
maioría delas competencia dos 
municipais. No seu traballo de 
policía conta cun axudante, o 
axente Rafael Estévez, grande 
coma un mundo, trasladado 
desde Zaragoza polo seu 
carácter arroutado e uns modais 
pouco ou nada temperados 
que os poñen en máis dunha 
situación comprometida. Son os 
compoñentes da clásica parella 
que se contrapón pola diversidade 
dos seus caracteres, trazados, 
sobre todo no caso de Rafael, 
de xeito bastante esquemático, 
máis ben caricaturesco; o 
zaragozano non comprende 
a idiosincrasia galega, tamén 
abondo caricaturizada, o que dá 
pé a algunhas escenas divertidas 
e ao desgusto do comisario.

Para resolver o asasinato de 
Lois Reigosa, saxofonista homo-
sexual que toca todas as noites 
no Grial xunto cun contrabaixista 
irlandés e unha pianista, deberán 
introducirse no mundo dos labo-
ratorios, no dos bares de ambien-
te e, de esguello, no da alta so-
ciedade, aínda que non se afonda 
demasiado en ningún deles.

A cidade de Vigo e os seus 
arredores, escenarios da novela, 
son obxecto de descricións máis 
que correctas que alternan cos 
diálogos e o desenvolvemento 
da acción sen cansar en ningún 
momento, pois están moi equili-
bradas. O ritmo é o fluído que se 
espera neste tipo de obras e á ha-
belencia do autor débese que non 

decaia ao longo das duascentas 
corenta e pico páxinas, escasas 
ao meu entender.

En efecto, a parte final, a que 
nos leva á resolución da mor-
te de Lois Reigosa, semella un 
chisco precipitada, coma se o 
autor quixese rematar canto an-
tes. Nese sentido decepciona un 
pouco que non se demorase máis 
en despistar ou enguedellar o lec-
tor, que xa viña imaxinando que 
o aparente culpable non era máis 
ca unha cortina de fume.

A novela conta con todos os 
ingredientes do xénero, mesmo 
pequenos asomos da vida persoal 
e familiar de Leo Caldas; non fal-
tan anécdotas humorísticas pro-
tagonizadas por Rafael Estévez 
que nos fan sorrir, malia que nal-
gúns casos se deban a esa tópica 
idiosincrasia galega xa referida; 
tampouco falta unha significati-
va variedade de personaxes que 
se van sucedendo para conferirlle 
verosimilitude ao desenvolve-
mento da trama.

No caso de que esta sexa a pri-
meira entrega dunha serie, o au-
tor non empezou con mal pé e é 
de esperar que nas futuras os ca-
racteres dos protagonistas vaian 
crecendo e conformándose até 
poñernos diante de personaxes 
máis complicados e completos.

Se cadra para o lector afeccio-
nado de verdade á novela negra, 
con lecturas abondas sobre o seu 
lombo, esta non achegue máis 
ca unha trama cun enigma que 
cómpre resolver, mais sen gran-
des sobresaltos nin sorpresas. Po-
rén, para os que aínda non nave-
garon en exceso por eses mares, 
constitúe unha boa ocasión para 
pasar unhas horas entretidos e 
gozar dunha prosa coidada.

// Uxía Casal

A nova vida  ·  Lois Tobío  ·  Ediciós do Castro. 
2006  ·  154 páx.  ·  8,50 euros

E
ditada por Xosé Ramón 
Fandiño Vega aparece esta 
novela que Constanza Tobío 
atopu entre os papeis do seu 

pai en 2003, pouco despois do seu 
pasamento. Inzada de elementos 
autobiográficos (de feito, algúns 
poden rastrexarse nas memorias de 
Tobío, As décadas de T. L.), a novela foi 
quizais empezada nos anos vinte, e 
rematada despois de 1939, logo de que 
o autor e a súa dona se exiliasen dende 
Francia a Cuba, onde precisamente a 
novela chega á súa fin, coa arribada 
do protagonista á illa. Filla logo do 
seu tempo, A nova vida ten moito de 
bildungsroman, e o seu protagonista 
semella emparentado co Adrián Solovio 
de Arredor de si. Sen embargo, hai 
algúns trazos que a singularizan e que 
nos fan lamentar que o seu autor non 
lle dedicase máis atención ao xénero 
narrativo. Velaí ao comezo a efectiva 
evocación da infancia do protagonista, 
e velaí os magníficos capítulos finais 
centrados en Vigo.

Outro tanto podemos dicir de certas 
estampas costumistas da vida local vi-
veirense (a das descargadoras de sal, ou 
ese paseo matinal do porco que nos fai 
asomar un sorriso), e da certeira eco-
nomía con que se debuxan algúns dos 
personaxes secundarios como a sogra de 
Antón, ou Benigno de Pol. Novela tamén 
de ideas, nela reivindícase a liberdade 
do ser humano, no senso máis amplo 
que se queira imaxinar: liberdade íntima, 
privada, do individuo como camiño para 
acadar a paz interior, e liberdade pública 
do ser humano para construír un mundo 
máis xusto. Ao servizo destes obxectivos 
a viaxe e a busca, aínda que sexa baixo 
esa fórmula da emigración que sempre 
agocha unha derrota, poden ser unha 
porta aberta cara á emancipación. Unha 
ocasión de renacer a esa nova vida que 
tanto anceia o protagonista, cuxa si-
tuación vital é unha metáfora de tantas 
outras situacións de opresión e aliena-
ción que as xentes seguen a padecer en 
tantos recantos da Terra.

// Dolores Vilavedra

O club da calceta  ·  María Reimóndez  ·  Xerais. 
2006  ·  272 páx.  ·  16 euros

S
éntome a escribir despois de ver 
Trois couleurs: Bleu. As verbas 
que acompañan a música de 
Preisner fixéronme pensar n’O 

club da calceta (Xerais, 2006), terceira 
entrega literaria de María Reimóndez 
(Lugo, 1975) tras o poemario Moda galega 
(2002) e Usha (2006), finalista do Premio 
Merlín de Literatura Infantil e Xuvenil. 
O coro repite aqueles fragmentos da 
I epístola de S. Paulo aos corintios: «O 
amor pode, cre, agarda, e atura todas as 
cousas… O amor nunca acaba»; resume 
perfecto da ideoloxía liberadora desta 
novela de tese feminista. 

Reimóndez convoca sete personaxes 
femininas arredor dunha terapia de 
grupo espontánea: o club de calceta da 
asociación veciñal. Espazo exclusiva-
mente feminino onde cada unha encon-
trará os azos para facer fronte aos seus 
problemas de xénero. Este é o relato da 
creación dunha obra colectiva. Cada un 
dos primeiros seis capítulos (‹Elástico›, 
‹Dianteira›, ‹Mangas›, ‹Colo›, ‹Traseira›, 
e ‹Puños›) é a historia dunha personaxe 
(Matilde, Anxos, Rebeca, Elvira, Luz, e 
Fernanda); todas elas arquetipos dunha 
categoría sociolóxica, que buscan a plu-
ralidade de clase social, nivel cultural, 
idade, etc. O derradeiro capítulo (‹Xer-
sei›) é a narración dun futuro mellor, 
onde estas mulleres, tras tomar as ré-
deas da súa vida, viven en comunidade. 
A sétima personaxe, a tía Davinia, é unha 
pantasma que detona a acción e actúa 
de conciencia da sobriña Matilde. A súa 
historia percorre todas as páxinas da 
novela, e a recuperación da súa memoria 
convértese nun proxecto común.

Reimóndez mestura na súa novela 
xéneros (a fantasía, un tímido suspense, 
realismo cotiá) e rexistros (lírico e cotiá) 
nun exercicio de laboratorio utópico e 
optimista, en que é complicado separar 
a opinión que nos merece a narrativa da 
que nos merece a tese proposta. Novela 
ben escrita, a trama e a evolución das 
personaxes son en exceso debedoras 
dunha ideoloxía feminista inxenua e 
pouco problemática.

// María Liñeira

